
Зыгъэхьэзырар
ЩХЬЭЩЭМЫЩI Изэщ.

Мамырыгъэм
хущIокъу

Германием и канцлер 
Шольц Олаф Европарла-
ментым щыжиIащ Моск -
ва щекIуэкIа ТекIуэны-
гъэм и парадым и утыку 
къихьа зауэлIхэмрэ абы 
щагъэлъэгъуа дзэ техни-
кэмрэ щхьэкIэ Европэр 
Урысейм щышынэн зэ -
ры хуэмейр. Апхуэдэу абы 
Европэ зэгухьэныгъэм 
хэт хэр къыхуриджащ адэ-
кIи Украинэр даIыгъыну.

«ПУТИН Владимир и ра-
кетэхэмкIэ, танкхэмрэ сэ-
лэтхэмкIэ дэ дигъэ шы-
нэфынукъым, къэрали-
тIым я зэныкъуэкъум зи 
лъэныкъуэр дубыдауэ щы-
та Украинэм и телъхьэу 
дыщытынущ ар ди дэIэ-
пыкъуныгъэ хуэныкъуэху-
кIэ, - жиIащ нэмыцэ поли-
тикым. - Европэм игъэ зэ-
жын хуейкъым нэхъ лъэ-
щым и хабзэхэр щытепщэу, 
къэрал цIыкIухэр къэралы-
гъуэ нэхъ инхэм я жыIэм 
щыщIэту щыта зэманым».

Урысей Федерацэм и 
Президент Путин Влади-
мир Утыку Плъыжьым къы-
щыщыпсалъэм жиIащ ди 
къэралым аргуэру зауэ 
къызэрыращIылIар, Къу-
хьэ пIэм ар зэкъуигъэху-
ным рэ зэхикъутэнымрэ зэ-
рыхущIэкъур. Къэрал уна-
фэщIым къыхигъэ щащ 
къэралым и къэкIуэнур 
 мамыру, щхьэхуиту, зэ пIэ-

щытыпхъэщ щытыкIэм 
 игъуэтынкIэ хъуну зэхъуэ-
кIыныгъэхэм. Узыфэ зэры-
цIалэм зэрызыщыпхъу-
мэфыну къэнэжыр вак-
цинэращ. Псом хуэмыдэу 
зыкIэлъыплъыжыпхъэщ зи 
ныбжь хэкIуэтахэмрэ узы-
фэ хэтIэса зиIэхэмрэ».

ВОЗ-м къызэритымкIэ, 
пандемием и лъэхъэнэм 
коронавирус узыфэ зэ-
рыцIалэм цIыху мелуан 
 20-м нэблагъэ илIыкIащ. 
Абыхэм ящыщу мелуани 
6,9-м я гъащIэр ихьащ 
COVID-19-м, адрейхэр ви-
русым къигъэхъея уз гъэ-
тIылъахэм къелакъым.

Нобэ

1934 гъэм КъБР-м Про-
мышленностымкIэ и управ-
ленэ къызэрагъэпэщащ.

1931 гъэм къалъхуащ 
 философие щIэныгъэхэм-
кIэ доктор, профессор 
Афэ щIыж Марат.

1969 гъэм къалъхуащ 
 КъБР-м и Правительствэм 
и УнафэщI, республикэм 
щIыхь зиIэ и экономист Му-
суков Алий.

Дунейм и щытыкIэнур
«pogoda.yandex.ru» сай-

тым зэритымкIэ, Налшык 
уэшх къыщешхынущ. Хуа-
бэр махуэм   градус 15, жэ-
щым градуси 9 - 12 щыхъу-
нущ.

зэрыту щытыным зэрыху-
щIэкъур, Урысейм Къухьэ-
пIэми КъукIыпIэми лъэпкъ 
жагъуэгъуи бии зэрыщи-
мыIэр. 

Пандемием и
хабзэхэр Iуахыж

Узыншагъэр хъумэным-
кIэ дунейпсо зэгухьэны-
гъэм (ВОЗ) 2020 гъэ лъан-
дэрэ COVID-19-м щхьэкIэ 
ягъэува пандемием и 
 хабзэхэм къару имыIэжу 
 къилъытащ.

ВОЗ-м и унафэщI Геб-
рейсус Тедрос жиIащ иужь-
рей илъэсым я зэгухьэ-
ныгъэм къызэрымыкIуэ 
Iуэху хэмкIэ и комитетыр 
 щы тыкIэм ткIийуэ кIэ-
лъыплъкIэ рэ узыфэр нэхъ 
шынагъуэншэ щыхъуну зэ-
маныр къэхутэнымкIэ лэ-
жьыгъэшхуэ зэрыригъэ-
кIуэкIар икIи абы къри -
кIуам ипкъ иткIэ апхуэдэ 
унафэ къызэращтар.

«Апхуэдэу щытми, коро-
навирус узыфэ зэрыцIа -
лэр нобэрей ди гъащIэм 
къыхэнащ, ди дохутырхэр 
иджыри COVID-19-р зыпкъ-
рыт сымаджэхэм йоIэзэ, - 
жиIащ УФ-м узыншагъэр 
хъумэнымкIэ и минист -
рым и дэIэпыкъуэгъу Куз-
нецов Алексей. - Вирусым и 
 лIэу жьыгъуэхэм захъуэж, 
штам мыщIэхэр къожьэ, 
абы къыхэкIыу узынша -
гъэр  хъумэнымкIэ IэнатIэр 
сы тым дежи хуэхьэзыру 

Дунейм
щыхъыбархэр

Шынэ  здэщымыIэм  укIытэ  щыIэкъым.
Лъэпкъ Iущыгъэ:

Мы махуэхэм дэнэ щIыпIэкIи къы-
щызэрагъэпэщ совет зауэлI хахуэм и 
щIыхьыр лъагэу щаIэт, щагъэлъапIэ 
фэеплъ зэIущIэхэр. 

АПХУЭДЭ зэхуэс купщIафIэхэр къы-
зэгъэпэщыным икIи екIуу егъэкIуэкIы -
ным хэлъхьэныгъэшхуэ хуащIащ рес-
публикэм и еджапIэхэм, сабий гъэса-
пIэхэм. ТекIуэныгъэм и махуэшхуэм, 
абы ипэ къихуэу куэд щызэхуэсащ къа-
лэхэм, къуажэхэм, зауэ гуащIэхэр 
щекIуэкIа щIыпIэхэм щагъэува фэе-
плъхэм деж. Мыгъэрей апхуэдэ Iуэху-
гъуэхэм кърагъэблэгъащ зауэ зэма -
ным фронтым и щIыбагъ гуащIэдэкI 
лэжьыгъэшхуэ щы зэфIэзыха нэхъы-
жьыфIхэр, «зауэм и бынкIэ» зэджэ 
щIэб лэм ящыщхэр. Iуэху хэм жыджэру 
хэтащ ди щIыналъэм и жылагъуэ 
 зэгухьэныгъэхэм я лIыкIуэхэр, къалэ 
 советым и депутатхэр, щIыпIэ уна фэщI-
хэр, волонтёрхэр, курыт школхэм я егъэ-
джакIуэхэмрэ еджакIуэ цIыкIу хэмрэ. А 
фэеплъхэм деж щрагъэкIуэкIащ ма-
хуэшхуэ пэкIури. 

Хэкур бий ерум щызыхъума ди зауэлI 
хахуэхэм зэрахьа лIыгъэр цIыхубэм ягу 
зэрилъыр, фашистыдзэм я псэ емыб-
лэжу пэщIэтахэм я цIэхэр дыщэпскIэ 
 тхауэ къэрал тхыдэм къызэрыхэнар щы-

жаIащ а зэIущIэхэм. Сабий садхэм я 
гъэсэн цIыкIухэмрэ курыт школхэм я 
еджакIуэхэмрэ зэIущIэхэр ягъэдэхащ 
 мамырыгъэмрэ ТекIуэныгъэмрэ ятеухуа 
я усэхэмкIэ, уэрэдхэмкIэ, къафэхэмкIэ. 
Абыхэм ягъэзэщIащ зауэр къызыхэщ 
 теплъэгъуэ цIыкIухэр. 

«Полк уахътыншэр» мы гъэм уэрамхэм 
иримыкIуами, Хэку зауэшхуэм лIыхъу-
жьыгъэ щызезыхьа нэхъыжьыфIхэм я 
сурэтхэр лъагэу Iэтауэ щаIыгъащ гъэса-
пIэхэм, еджапIэхэм. Абыхэм ящыщ куэ-
дым къыщызэрагъэпэщащ «ЛIыхъужь-
хэм я блын» гъэлъэгъуэныгъэр. Зауэм 
хэтахэм, ТекIуэныгъэ Иным папщIэ зи 
 гъащIэр зыта зауэлIхэм я сурэтхэмкIэ 
гъэщIэрэщIа пэшхэм сабийхэр щы-
тепсэлъыхьащ я адэшхуэхэм я адэжхэу 
хахуэу зэуахэм. НыбжьыщIэхэм я пса-
лъэмакъым къыхэщырт ахэр мамыру 
псэуну хуитыныгъэ къахуэзызэуа нэ-
хъыжьхэм я лIыгъэм зэрыригушхуэр, 
абыхэм я фэеплъхэр мыкIуэдыжыну 
 дунейм къызэрытенар. 

НэхъыжьыфIхэр я пашэу, зэхуэсхэм 
хэтахэм зауэ фэеплъхэм удз гъэгъахэр 
тралъхьащ, мамырыгъэм зи псэр щIэзы -
та зауэлIхэм я щхьэр хуагъэщхъыу, 
абыхэм я фэеплъым хуэщыгъуэу. 

ТАМБИЙ  Линэ. 

Май щIыналъэм хыхьэ Ново-Ивановскэ жылэм 
мы махуэхэм Iуэхугъуэ щхьэпэ щызэфIахащ. 
Абы щыщIалъхьэжащ Хэку зауэшхуэм и илъэс-
хэм а щIыпIэм щыхэкIуэдауэ щыта зауэлIхэм я 
къупщхьэлъапщхьэхэр. Дзэ Плъыжьым хэта а 
 зауэлIи 10-р, зэрыхуагъэфащэмкIэ, Новочер-
касск дэта дзэ еджапIэм и курсанту щытащ. Ахэр 
1942 гъэм и шыщхьэуIум Ново-Ивановскэ жы -
лэм деж щекIуэкIа зауэхэм хэкIуэдащ, къуажэр 
бийм щахъумэу. 

ЗАУЭЛI мыцIыхухэм я къупщхьэлъапщхьэхэр 
2023 гъэм и гъатхэпэ мазэм а щIыпIэм къыщагъуэ-
тащ, ухуэныгъэ лэжьыгъэр ирагъэкIуэкI пэтрэ. 
Илъэс 80-м нэс ипэкIэ, 1942 гъэм, а курсант щIалэ 
гупыр мыбдеж щызэуащ, Мэздэгу - Владикавказ 
зыхъумэжыныгъэ дзэ операцэм хэту. Ахэр ящы-
щащ а илъэс бзаджэм и гъэмахуэкIэм - бжьыхьэм    
и пэщIэдзэм Май щIыналъэм щызэуа КавказщIыб 
фронтым и 37-нэ армэм и 392-нэ фочауэ дивизэм. 
ЗауэлIхэм ящыщу къэнахэр къэгъуэтыжынымкIэ 
сэбэп хъуащ «Урысейм и къэлъыхъуакIуэ зэщIэхъе-
еныгъэ» зэгухьэныгъэм и щIыналъэ къудамэм хэт-
хэр. 

- Ди Хэкум и щхьэхуитыныгъэм папщIэ зи псэр 
зытахэм я кхъащхьэ едгъэгъуэтыжыныр дэтхэнэми 
ди дежкIэ щIыхьрэ жэуаплыныгъэрэ зыпылъ къа-
лэнщ, - жиIащ Май районым и администрацэм и 
 Iэтащхьэ Саенкэ Татьянэ. - Ди ужь къиувэ щIэблэхэ-
ми ящIэн хуейщ совет зауэлIым, дуней псор фа-
шизмэм щызыхъумам, зэрихьа лIыгъэмрэ хэлъа 
хахуагъэмрэ зыхуэдэр. 

Iуэхур зэфIэкIа нэужь, зауэлIхэм пщIэ зэрыхуа-
щIым и щыхьэту, я кхъащхьэм фочхэр щхьэща-
гъэукIащ. Абыхэм дакъикъэкIэ яхуэщыгъуащ фэ-
еплъ зэхуэсым къекIуэлIа псори. ИужькIэ удз гъэ-
гъахэр тралъхьащ сэлэт мыцIыхухэм я кхъащхьэм. 

КЪАРДЭН  Маритэ.

1941 - 1945 гъэхэм екIуэкIа Хэку зауэшхуэр ди ТекIуэныгъэ   ИнкIэ 
зэриухрэ илъэс 78-рэ зэрырикъур республикэм и щIыналъэ псо -
ми щагъэлъэпIащ. Дзэлыкъуэ щIыналъэм и къуажэ клубхэм, биб-
лиотекэхэм, школхэм къыщызэрагъэпэщащ зауэм и тхыдэр 
щIэблэм я деж нэзыхьэс Iуэхугъуэхэр. Псоми фIыуэ ялъэгъуа 
усэхэмрэ уэрэдхэмрэ жаIащ ныбжьыщIэхэм, зи псэ зытахэм я 
фэеплъхэм удз гъэгъахэр тралъхьащ, уафэм шархэр яутIыпщащ. 
Нэхъыжьхэр ныбжьыщIэхэм ядэгуэшащ зауэм теухуа хъыбархэм-
кIэ, я гукъэкIыжхэмкIэ. ЩIыналъэм щекIуэкIащ «Полк уахътыншэ» 
Iуэхури, абы хэту «фэеплъ блын», «фэеплъ щхьэгъубжэ» акцэхэри 
щыIащ. 

- НАКЪЫГЪЭМ и 9-р хахуагъэмрэ Хэку лъагъуныгъэмрэ къызыхэщ 
махуэщ, ди къэралым и тхыдэ напэкIуэцI нэхъ ин дыдэхэм ящыщщ. 
ДощIэ ТекIуэныгъэм уасэу щIатар зыхуэдэр, ди щхьэр яхудогъэщхъ 
зауэ губгъуэм итахэм, Хэкум къыщхьэщыжахэм, абы папщIэ зи псэр 
зытахэм. Зэман дэкIащ. Адэшхуэхэм я къуэрылъху-пхъурылъхухэм 
жраIэж зауэм и хъыбархэр, яхъумэу фэеплъыр. Дэтхэнэми зы-
хыдощIэ а фэеплъыр. Ди лIыхъужьхэм я сурэт тIорысэхэм, медал -
хэм, орденхэм куэд къытхуаIуатэ. А фэеплъыр ди гум илъыху, ди 
щIэблэм ялъэдгъэIэсыху, къэралым илъытэнущ и лIыхъужьхэр. Ди 
къалэнщ совет сэлэтхэм я цIэхэр тщымыгъупщэну. Дывгъэхъумэ 1945 
гъэм къытхуазэуа мамырыгъэр, хуитыныгъэр. Ди Хэкур ирегъагъэ, 
ди уафэр ирекъащхъуэ! - захуигъэзащ цIыхубэм Дзэлыкъуэ щIы-
налъэм и администрацэм и унафэщI Джатэ Руслан. 

- ТекIуэныгъэр гъэлъэпIэныр ди щIэблэ дахэр хэкупсэу гъэсэным и 
зы лъэныкъуэщ. Ахэр тхыдэ фэеплъыр зыхащIэу, нэхъыжьхэр 
 ялъытэу, лIыхъужьхэр щапхъэ яхуэхъуу, Хэкур фIыуэ ялъагъуу, ныб-
жьэгъум къыщхьэщыжыфу гъэсэн хуейщ. Къэралым щекIуэкI «Полк 
уахътыншэ» Iуэхум зэкъуегъэувэ Хэку зауэшхуэр къызыжьэхэуа 
 унагъуэхэр. Ди зауэлIхэм я фэеплъыр хъумэнымкIэ, я лIыхъужьы-
гъэм тепсэлъыхьынымкIэ, ди къуэпсхэр быдэ щIынымкIэ сэбэпщ. Ди 
гум илъщ ди лIыхъужьхэр! - жаIащ Къармэхьэблэ курыт еджапIэ 
 №2-м и егъэджакIуэхэм «Полк уахътыншэм» теухуауэ. Абыхэм я 
гъэсэнхэр жыджэру хэтащ ТекIуэныгъэ Иныр гъэлъэпIэным. 

ГУГЪУЭТ  Заремэ. 

Накъыгъэм и 9-р, ди къэра-
лым и щIыпIэ псоми хуэдэу, 
Тэрч щIыналъэми Iэтауэ ща-
гъэлъэпIащ.

МАХУЭ зыбжанэ ипэкIэ пе-
жьэри, щIыналъэм ит курыт 
еджапIэхэм, сабий гъэсапIэхэм, 
тхылъ хъумапIэхэм ТекIуэны-
гъэм теухуа дауэдапщэхэр щра-
гъэкIуэкIащ. 

Дунейм цIыхуу тетым, псом 
хуэмыдэу иужьрей илъэсхэм, зэ-
хащIыкIащ мамыр гъащIэм и 
IэфIагъымрэ абы и лъапIа-
гъымрэ. 

ТекIуэныгъэ Иныр илъэс 78-рэ 
щрикъум егъэщIылIа дауэда-
пщэхэм Тэрч къалэм дэт фэ-
еплъым деж къыщыщIадзащ. 
Дунейм ехыжахэм дакъикъэкIэ 
яхуэщыгъуэри, абы удз гъэгъа-
хэр тралъхьащ. А Iуэхум хэтащ 
щIыналъэ, къалэ адми нист-
рацэхэм я унафэщIхэр, къэрал 
IуэхущIапIэхэм, жыла гъуэ зэгу-
хьэныгъэхэм я лIы кIуэ хэр, нэ-
хъыжьыфIхэмрэ школакIуэ-
хэмрэ.

Уи гуапэ мыхъуу къанэркъым 
илъэс къэс а фэеплъым цIыху-

Пщэдджыжь уэшхри теужри, дыгъэпс къэхъу-
жауэ Налшык и «Искож» хьэблэм Кадыров 
Ахъмэт и цIэр зэрихьэу щыIэ уэрамым и уты -  
кум ТекIуэныгъэм и  махуэр ягъэлъэпIэну къы-
щызэхуэсащ щIэ ныгъэ гуэдзэ щрат «Эрудит» 
центрым екIуа  лIэ цIыкIухэр. Къы зэгъэпэ ща-
кIуэхэр те шыныхьырт, махуэ зэ кIэлъыкIуэхэм 
зэпы мы ууэ къешх уэшхым  я Iуэхур къызэпи-
удынкIэ зэрыхъунум, ар щхьэ кIэ псоми хунэ -       
сащ.

ХЭКУ зауэшхуэм теу хуауэ ятха макъамэхэр ину 
утIыпщауэ къызэ реуэм а щIыпIэм щып сэухэр 
къызэхуишэсат. Псом нэхърэ нэхъ гуа пэрати, 
абыхэм яхэтт, са бийуэ нэхъ мыхъуми, зауэ лъэ-
хъэнэм хиубыда нэхъыжьхэри. Махуэш хуэм теу-
хуауэ ягъэ хьэ зыра программэр гъэн щIат зауэ зэ-
маным зэ халъхьа уэрэдхэмкIэ, усэ хэмкIэ. Хэкупсэ 
гъэ сэныгъэр мы зэманым къэтIэсхъауэ жызыIэ - 
хэр зэрыщыуэм и щыхьэтми ярейуэ, сабийхэм ап-
хуэ дэу утыкум щагъэлъэ гъуащ зауэм теухуа по э-
мэхэм къытращIыкIа  теплъэгъуэ зыбжанэ. Цент-
рым и гъэсэнхэр щIа гъэдэIуащ мамы рыгъэм, 
зэныбжьэгъугъэм, хэкур хъумэным теухуа пса-
лъэмакъ щхьэ пэхэми.

Дауэдапщэхэр зде кIуэ кIым, зыри пэмып лъауэ, 
абыхэм къахы хьащ а уэрамым щып сэу хэри, сэлэт 
фащэхэр ящыгърэ, бэракъ плъыжь хэр яIыгъыу. 
Абдежым псори зэгъусэу утыкум къихьэри, ма къа-
мэм къыдэфэу щIа дзащ. Псоми я зэхуэ дэ гуфIэ-
гъуэр, уэлбанэкIи пху зэте мыIы гъэ ну,  цIы кIу ми ин-
ми дерс къыхахыу екIуэкIащ.

ТекIуэныгъэм и махуэм къыдэкIуэу, Iуэхур ще-
кIуэкI уэрамым зи цIэр зэрихьэ Кадыров Ахъмэти 
ягу къагъэкIыжащ а махуэм - ар щы хэ кIуэдар Те-
кIуэныгъэм и махуэшхуэр щагъэлъапIэ накъы -
гъэм и 9-рт. Хьэблэм щыпсэухэм абы теухуауи 
 псалъэ  гуапэ жаIащ.

Налшык къалэм Егъэ джэныгъэмкIэ и департа-
ментым гъэ къэс ап хуэ дэ зэIущIэхэр щрегъэкIуэкI 
ди щыхьэрым  и утыкухэм. Ар щапхъэ  дахэ зэ-
рыхъури нэры лъагъущ.

ШЭРЭДЖ  Дисэ.

Я  лъэпкъым
щыщхэр  халъагъуэ

хэр яфIэфIу къызэрекIуалIэр, 
Хэку зауэшхуэм хэтахэм я 
щIыхьыр зэрагъэлъапIэр. Ма -
фIэ мыужьыхыр зыIэта зауэлIым 
и фэеплъым, Домбеякъым къы-
хэщIыкIам, нэхъыжьхэми нэ-
хъыщIэхэми халъагъуэр щхьэж и 
лъэпкъым щыщу зауэм хэта-
хэрщ, мамыр гъащIэр къа-
хуэзызэуа я Iыхьлыхэрщ.

Тэрч щIыналъэм щыпсэухэм 
удз гъэгъахэр илъэс къэс тралъ-
хьэ Налшык и Дубки щIыпIэм 
щыIэ къуэшыкхъэм ит фэеплъ-
ми. Апхуэдэу, Хэку зауэшхуэм и 
лъэхъэнэм зэпэщIэувэныгъэхэм 
я нэхъ гуащIэхэм ящыщ ще-
кIуэкIа Инарыкъуей и щыгухэм 
щIыналъэм ис куэд а махуэхэм 
докIри, абдеж тет фэеплъми удз 
гъэгъахэр тралъхьэ. 

1942 гъэм, Кавказ Ищхъэрэм и 
щIыдагъэ къыщIэшыпIэхэр нэ-
мыцэ зэрыпхъуакIуэхэм ира-
мыгъэубыду, 317-нэ фочауэ ди-
визэр махуищэм щIигъукIэ япэ-
щIэтащ. ЗауэлI мини 7-м я щхьэр 
щагъэтIылъащ абдеж.

Нобэр къыздэсым къуажэм и 
Iэхэлъахэм зауэлIхэм я къупщ-
хьэхэмрэ абыхэм я хьэпшып-

хэмрэ къыщагъуэтыж. СССР-м и 
цIыхубэ артист Этуш Владимири 
щызэуащ а щыгухэм. ИужькIэ 
абы мызэ-мытIэу ди щIыналъэм 
къытригъэзат икIи хуэфащэ ды-
дэу фIащат «Тэрч къалэ щIыхь 
зиIэ и цIыху» цIэр. 

Ди жагъуэ зэрыхъунщи, Хэку 
зауэшхуэм хэта нэхъы жьыфI- 
хэр, ди лIыхъужьхэр кIуэ пэтми 
нэхъ мащIэ мэхъу, ауэ зэи 
хэмыщIыну ди гум илъщ абы -
хэм яхуэтщI фIыщIэр, лъытэны-
гъэр, пщIэр. Окопэ щIыIэр мащэ 
зыхуэхъуахэр, биишэм ихьахэр, 
нэмыцэIуэм илIыхьахэр, хъы-
барыншэ хъуахэр, зэуапIэ губ-
гъуэм икIуэдахэр дэ зэи тщы-
гъупщэнукъым. Лъыпсрэ нэпс-
кIэ гъэнщIауэ абыхэм къыт-
хуахьа ТекIуэныгъэм и уасэр 
зэрылъапIэр абыхэм фIыуэ 
ящIэрт, дэри зыщыдгъэгъупщэн-
къым.

Хэку зауэшхуэм и ветерану 
Тэрч щIыналъэм къинэжар Бо-
рыкъуей къуажэм щыпсэу Ла-
мырдон Хьэсэнбий и закъуэщ. 
Куэд зи нэгу щIэкIа нэхъы-
жьыфIым деж еблагъэри ехъуэ-
хъуащ Тэрч щIыналъэм и 
унафэщI Дадэ МуIэед зи пашэ 
гуп (сурэтым). Абы ветераным 
иритыжащ ди къэралым и 
 Президент Путин Владимиррэ 
КъБР-м и Iэтащхьэ КIуэкIуэ 
 Казбекрэ къабгъэдэкI хъуэхъу 
телеграммэхэр.

ЩIыналъэ, къуажэ админист-
рацэхэм, прокуратурэм, щIына-
лъэ дзэ комиссариатым, МВД-м, 
«Урысей зэкъуэт» политикэ 
 партым, Жылагъуэ палатэм я 
къудамэхэу Тэрч щIыналъэм 
щыIэхэм къабгъэдэкI псалъэ 
 гуапэхэр зэрыт тхыгъэхэр дадэ 
Iумахуэм Iэрыхьащ. 

Хэку зауэшхуэм и лъэхъэнэм 
нэмыцэхэр ди щIыналъэм къы-
щебгъэрыкIуам, Хьэсэнбий и 
ныбжьыр илъэс 16-м иту арат, 
итIани, Инарыкъуей и щыгухэм 
деж щитIысыкIа Дзэ Плъы - 
жьым и зауэлIхэм Iэщэ-фащэрэ 
шхынрэ яхуишэу зауэм хэтащ. 
ПсэзэпылъхьэпIэ ит щIалэ цIы-
кIур къэмылэнджэжу а къалэн 
хьэлъэм пэрытащ. 

НэхъыжьыфIым дохъуэхъу 
узыншэу, гукъеуэншэу илъэс 
куэдкIэ и унагъуэм ящхьэщы-
тыну.

ЩОМАХУЭ  Залинэ.

ЛIыхъужьхэм я
фэеплъыр яхъумэ

Ящыгъупщэнукъым

«Кавказ Ищхъэрэм и щIыналъэ зэхуаку 
ветеринар лабораторэ» къэрал IуэхущIа-
пIэм и Къэбэрдей-Балъкъэр щIыналъэ 
 къудамэм и унафэщI, Дунейпсо Адыгэ 
Хасэм и тхьэмадэ Сэхъурокъуэ Хьэутийрэ 
«Гъавэм и фIагъыр къэзыпщытэ IэнатIэ» 
къэрал IуэхущIапIэм Ставрополь щиIэ къ-
удамэм и унафэщI Котло Анатолийрэ удз 
гъэгъахэр тралъхьащ 1941 - 1945 гъэ хэм 
 Хэку зауэшхуэм хэкIуэда зауэлIхэм 
 хуагъэува «ЩIыхьым и МафIэ мыужьых» 
фэеплъым. 

КЪЭБЭРДЕЙ-Балъкъэрым щыщу къэ-
зымыгъэзэжахэм я фэеплъым пщIэ хуащIу 
абдеж щызэхуэсат Хэку зауэшхуэм и ве-
теранхэр, а илъэс гугъухэм лэжьахэр, Ду-
нейпсо Адыгэ Хасэм и лIыкIуэхэр, «Гъавэм и 
фIагъыр къэзыпщытэ IэнатIэ» къэрал Iуэху-
щIапIэм Ставрополь щиIэ къудамэм и лэ-
жьакIуэхэр, щIалэгъуалэр. 

Къызэхуэсахэм защыхуигъазэм, Сэхъу-
рокъуэ Хьэутий къыхигъэщащ ТекIуэны-
гъэм и махуэшхуэр нэхъ лъапIэ дыдэхэм, 
мы хьэнэшхуэ зиIэхэм сыт щыгъуи зэра-
щыщынур. «Мы Iуэхугъуэр ди Хэкур зы-
хъумахэм я фэеплъщ. Ар зауэм къимыкIы-
жахэм, лIыгъэ яхэлъу я къулыкъум пэрыта-
хэм, къэралым и къэкIуэнум папщIэ зи гъа-
щIэр зытахэм фIыщIэ ин зэрахуэтщIымрэ 
ахэр дигу  зэрилъымрэ къэзыгъэлъагъуэщ, - 
жиIащ Сэхъурокъуэм. - Мы зэманми ди 
къэралым и Президентыр Урысейр зэри-
хъумэну Iэмалхэм хуэмыкIуэу хъуакъым. 
Къэбэрдей-Балъкъэрым и къуэ пажэхэри 
иджыпсту а IэнатIэ мытыншым пэрытщ. Абы 
хэкIуэдахэм, ди  хъумакIуэхэм я фэеплъыр 
мыкIуэдыжынщ. Зыри дызэщхькъым дэ, ауэ 
псоми зы  плъапIэщ диIэр - дыхуейщ ди 
щIэблэм я  гъащIэр мамыру, гъэщIэгъуэну 
ирахьэкIыну, щIэныгъэрэ хабзэрэ яхэлъу 

къэхъуну. Мыпхуэдэ Iуэхухэр щIэблэм сэбэп 
яхуохъу икIи щысабийм къыщыщIэдзауэ 
ахэр Хэкум быдэу пыщIауэ, я щIыналъэр 
фIыуэ ялъа гъуу къэхъунымкIэ мыхьэнэш -
хуэ иIэщ. Абы къыхэкIыу, накъыгъэм и 9-р 
махуэшхуэ къудейуэ къэслъытэркъым, атIэ 
ар щIэблэм Хэку лъагъуныгъэр зыхащIэу 
езыгъасэщ. Ди Хэкур зэрыпхъуакIуэхэм 
ящы зыхъумахэм я фэеплъыр иремыкIуэд! 
Ирехъу нэхъ быдэ  ди лъэпкъ зэхущы ты-
кIэхэр!».

Налшык къалэм и ветеранхэм я советым и 
унафэщI Абдуллаев Мустэфа жиIащ: «Но бэ 
дигу къыдогъэкIыж Хэкум и щхьэхуитыны-
гъэм зи щхьэ щIэзытахэр - цIыху мелуан 
 26-рэ мин 400-рэ хъурт ахэр. Абы щыщу 
 мелуан 11-рэ мин 300-р зауэ IэнатIэм Iутахэ-
ращ. Ветеранхэм я къалэ советым мы 
 махуэхэм курыт еджапIэхэм щригъэкIуэ -
кIащ ЛIыхъужьыгъэм и дерсхэр. Сабийхэр 
яфIэгъэщIэгъуэну абыхэм хэтащ. Нобэ, ди 
жагъуэ зэрыхъунщи, Налшык къалэм вете-
ран 11 дэсыжу аращ. Абыхэм ящыщ дэтхэ-
нэми узыншагъэ быдэ иIэну ди гуапэщ, 
 Хэкум папщIэ зи псэр зытахэми я фэеплъыр 
иремыужьых».

- ТекIуэныгъэм и махуэшхуэ лъапIэмкIэ 
сынывохъуэхъу. Узыншагъэ фиIэну, бэIу-
тIэIуншэу фыпсэуну си гуапэщ. Псоми къыд-
гуроIуэ иджыпсту Украинэм щекIуэкI 
Iуэхухэр куэд щIауэ ягъэхьэзырауэ зэры-
щытар, а псор Урысейм къызэрыпэщIэувэ 
Iэмалу зэрыарар. Накъыгъэм и 9-р ма-
хуэшхуэ лъапIэщ. Дэ ди къалэнщ ди нэ-
хъыжьхэр дгъэлъэпIэну, тхъумэну. ИкъукIэ 
мащIэ дыдэщ диIэжыр. БлэкIар щытхъу-
мэкIэ, ди къэкIуэнуми дыхуосакъ, абы дызэ-
къуегъэувэ, - жиIащ Котло Анатолий.

Зэхуэсым и кIэм Хэку зауэшхуэм и вете-
ранхэм саугъэтхэр иратащ.

ЖЭМАН  Мадинэ.

Ди къэкIуэнум дызэкъуегъэувэ

ХэкIуэдахэр  щIалъхьэж

«Кавказ. Бгы щыгухэм зэрахьэ геогра-
фие фIэщыгъэхэр» псалъащхьэм щIэту 
Котляровхэ Мариерэ Викторрэ я тхылъ 
 тедзапIэм псалъалъэ къыщыдэкIащ. Абы 
итщ совет альпинист цIэрыIуэ, «Альпи-
нист СССР» дамыгъэм и I степеныр япэу 
зыхуагъэфэщахэм яхэта Рототаев Павел и 
гъащIэм къриубыдэу зэхуихьэса тхыгъэ 
гъэщIэгъуэнхэр.

РОТОТАЕВЫР альпинист къудей мыхъуу, 
 гъащIэ, дуней еплъыкIэ гъэщIэгъуэнхэр зиIэ 
цIыхут, и дэтхэнэ зы тхыгъэми щIэныгъэ 
мыхьэнэ епт хъуну. Кавказым и къурш нэхъ 
лъагэхэм (Iуащхьэмахуэ, Донгузорун, Джай-
лыкъ, Тютюбаши, Ирикчат) яхэткъым къи-
мыгъэIурыщIа икIи абыхэм я дэтхэнэми 
 теухуа хъыбар гъэщIэгъуэнхэр къызэри нэ-
кIащ. КъищынэмыщIауэ, къыпикIухьакъым 
альпинист гъащIэм пыщIа гугъуехь хэмрэ 
куэдыр зыщымыгъуазэ щэхухэмрэ. Абыхэм 
яхэтщ ди республикэм ехьэлIауэ итхыжахэ -
ри: «Терскол - армейцхэм я хэщIапIэ» (Моск-
ва, 1963 гъэ), «Бгылъэ щIыпIэхэм» (Налшык, 
1966 гъэ), Къэбэрдей-Балъкъэ рым и бгы 

щыгухэм зэрахьэ фIэщыгъэхэм я псалъа-
лъэ» (Налшык, 1969 гъэ), «КъагъэIу рыщIа 
щыгу абрагъуэхэр» (Москва, 1975 гъэ).

Кавказым и къурш щыгухэм япэгъунэгъу 
узыщI тхыгъэхэр совет альпинизмэм теухуа 
къыдэкIыгъуэхэм тхыгъэ щхьэхуэу иту ду-
нейм къытехьа мыхъумэ, ахэр псори щы-
зэхуэхьэса нобэм къэс щыIакъым. 

Мыри къыхэгъэщыпхъэщ - 1969 гъэм 
 къы дэкIа, «Къэбэрдей-Балъкъэрым и бгы 
 щыгухэм зэрахьэ цIэхэм я псалъалъэр» - 
щIэрыщIэу къыдагъэкIыжауэ щыIэкъым. 
Абы ит тхыгъэхэр Рототаевым илъэс 30-кIэ 
зэхуихьэсат, ди щIыналъэм щыпсэухэм, ди 
щIэныгъэлIхэм ядригъэкIуэкIа псалъэ-
макъхэм япкъ иту. Апхуэдэу  къигъэсэ бэпат 
ди тхыдэм теухуа литературэхэр, псалъа-
лъэхэр.

Тхылъым ущегъэгъуазэ бгы щыгухэм я 
фIэщыгъэхэр къызытехъукIам, абыхэм я 
Iэхэлъахэхэм щыIэ щIыпIэхэм, кавказ 
 къуршхэм япэу дэкIахэм я цIэхэмрэ щыдэ -
кIа  зэманымрэ.

ЛЪОСТЭН  Музэ.

Куэдым  къахуэщхьэпэну  тхылъ

Махуэшхуэ  зэхыхьэхэр

«Махуэкум»  и  къыдэкIыгъуэр  зыгъэхьэзырар  ЧЭРИМ  Марианнэщ.

Къэбэрдей-Балъкъэрым щыIэ «РосГидро» IуэхущIа-
пIэм и энергетикхэм ди псыежэххэм илъэс зыбжанэ 
 хъуауэ хаутIыпщхьа бдзэжьей къуэлэнхэм я бжыгъэр 
мелуани 2,5-м щIегъу. Мы гъэм абы иджыри 
 къы ха гъэхъуэну я мурадщ.

УРЫСЕЙМ и псыежэххэм щыкIуэдыжынкIэ зытешыны-
хьу щыта а бдзэжьей лIэужьыгъуэр гъэбэгъуэжыным 
 теухуауэ къыхалъхьа щIыуэпс акцэм хиубыдэу иджы хуэдэ 
зэманым ахэр мин бжыгъэкIэрэ псыхэм хаутIыпщхьэу 
 къокIуэкI. 2020 гъэм и закъуэ а бжыгъэр зы мелуаным 
 нагъэсауэ щытащ. ТхьэмахуиплIым къриубыдэу апхуэдэ 
лэжьыгъэхэр щызэфIагъэкIат Тэрч, Шэрэдж, Шэджэм, 
Бахъсэн, Балъкъ псыхэм.

Псыежэххэм ахэр хаутIыпщхьэн ипэкIэ бдзэжьей хо-
зяйствэхэм пIалъэкIэ щаIыгъщ, я кIыхьагъыр сантиметри 
10 - 12-м нэсыху. ИужькIэ а Iуэхум хуэщIа икIи къабзагъэ 
мардэ лъагэхэм тету зэрахьэ цистернэ щхьэхуэхэмкIэ псы- 
ежэххэр здэщыIэ щIыпIэхэм яшэ, абы зэрыхаутIыпщхьэ-
ным хуэхьэзыру. Iуэхур куэдкIэ елъытащ КъБР-м и гид-
роэлектростанцхэм я щытыкIэм. Къапщтэмэ, Шэрэдж 
Ищхъэрэ ГЭС зэрыIыгъхэр къызэгъэпэщащ бдзэжьейр 
 хуиту щызекIуэ иджырей кIэнауэ зэIухахэмкIэ, хугу хэп-
хъэгъуэм абыхэм зэран яхуэмыхъун хуэдэу.

ЦIыхур зэфэну псы къабзэмкIэ дуней псом щыIэ 
щытыкIэр зыхуэдэр, абы и лъэныкъуэкIэ щыIэ гугъуехьхэр 
хэт и дежкIи щэхукъым. Абыхэм елъытауэ, дэ дофэ къур-
шым къыщIэж псы къабзэ, ди псыежэххэми бдзэжьей 
 къуэлэнхэр щыгъэбэгъуэнми мылъкушхуэ къэралым 
 трегъэкIуадэ. А IуэхумкIэ жэуап зыхь «РусГидро»-м, фIы-
щIэ хуэфащэу, и къалэныр абдежми щиухыркъым: Тхылъ 
Плъыжьым ит псэущхьэхэр, заповедникхэр, псыежэххэм   
я къабзагъэр, абыхэм я нэIэм щIэту хъума мэхъу, турист 
 лъагъуэщIэхэр къоунэху. А IуэхущIапIэм и Iуэхутхьэбзэр 
 нэхъыбэу зылъысхэм ящыщщ зи щIыуэпсыр къулей 
Къэбэрдей-Балъкъэрри. Бдзэжьей къуэлэнхэр ди псы- 
ежэххэм щыгъэбэгъуэжынымкIэ «РусГидро»-м къыкъуэтщ 
«Росрыболовство» компанием и Каспий щIыналъэ Iуэху-
щIапIэр.

Нэхъапэм бдзэжьей къуэлэнхэр ди псыежэххэм хэсу 
 щытащ, къунтхкIэ къызэраубыдым нэмыщI, псыхэр 
 къыщиум, ныджэхэм хуэфIу къытридзэу. Пэжу, иджы 
абыхэм апхуэдэ лей къытрагъэхьэжынукъым, гугъу дехьу 
зэфIагъэувэж Iуэхур кIэлъыплъакIуэхэм я нэIэ щIэтынущ. 
Апхуэдэ лэжьыгъэхэм адэкIи пащэнущ.

ШЭРЭДЖ  Дисэ.

Бдзэжьей къуэлэнхэр 
ягъэбагъуэ

Романышхуэхэр пычы-
гъуэ-пычыгъуэу зэпыуда-
уэ газетхэм къытрадзэн 
щыщIадзар XIX лIэщIы-
гъуэрщ. Зыгъэпсэхугъуэ 
махуэм ирихьэлIэу, тхьэ-
махуэ къэс щIэджы кIа-
кIуэм тхыгъэ щIэщыгъуэ 
зэрыIэрыхьэм газетым 
мыхьэнэ щхьэхуэ ири-
тырт, езыри къаригъэ-
лъыхъуэрт. Сыт хуэдэ 
фей дэуэ пIэрэт редактор-
хэм хахыр къыкIэлъыкIуэ 
къыдэкIыгъуэр къэсыху 
пщыгъупщэжынкIи хъуну 
роман пычыгъуэхэр къы-
зэ рытрадзэм? 

ТОЛСТОЙ, Бальзак, Дю-
ма сымэ я тхылъ цIэрыIуэ-
хэр щIэджыкIакIуэхэм япэу 
щалъэгъуар газет напэ-
кIуэцIхэрщ. А зэманым га-
зетхэр къэпщэхуну бгъуэ-
тыртэкъым, Iэ щIэбдзыну 
фIэкIаи, апхуэдэ щIыкIэу 
щIэджыкIакIуэхэм я бжы-
гъэм зрагъэубгъуу арат. Ди 
зэманыр къэтщтэнщи, 
иджыпсту хуэдэу зэрыб 
хьэрфхэр тыншу къызэра-
щып Iэмал дрихьэлIауэ 
къытхуэщIэжыркъыми, абы 
тхылъри тхылъымпIэри 
 нэхъ пуд ищIакъым. Тхылъ 
къэпщэхуныр губзыгъа -
гъэу къэзылъытэхэми а на-
сыпыр ноби тыншу зрагъэ-
хъулIэфыркъым. 

Пасэ зэманым тхылъ 
къыдэбгъэкIыным бэлыхьу 
пыщIауэ щытам ищIыIуж-
кIэ, къарурэ зэману ихьыр 
нэхъыбэжт. ЦIыху щхьэхуэм 
тхылъ къищэхуныр пщIы-
хьэпIэм хуэдэт. Телевизор 
щыщымыIэкIэ, къеджэкIэ 
зы щIэм зэштегъэупIэ 
 хуэхъу тхылъхэр гъуэты-
гъуей дыдэти, роман къы-
зытехуэнкIи хъуну газетым 
Iэ щIэбдзыныр а тхъэгъуэр 
зэрызэбгъэхъулIэфыну Iэ-
малхэм язт. 

«Газетым тет роман» 
жып хъэр къызэрагупсысар 
революцэм хуагъадэу, жур-
налистикэми литературэ ми 
икъукIэ хуэщхьэпа Iуэхущ. 
Гъэсэныгъэмрэ щIэны-
гъэмрэ уакъыфIэкIмэ, абы 
и фIыгъэкIэ тхакIуэмрэ щIэ-
джыкIакIуэхэмрэ нэхъ зэ-
лъэIэсыфырт, зым адрейм 
чэнджэщ ириту, зэдауэу, 
зэрегъэфIакIуэу. «Зэхьэ зэ-
хуэр мэунэ» щIыжаIари ап-
хуэдэ гуэркъэ? 

XVII лIэщIыгъуэм цIыху-
бэр дэзыхьэха, Дюрфе 
 Оноре итха «Астрея» ро-
маныр псори зэхэту на-
пэкIуэцI мини 5-м нэсырти, 
Европэр зэрыщыту зэ-

«Сытуи ухьэлъэ уэ, Мономах и пыIэ!» - 
жеIэри, псэлъафэ гуэр хэтщ урысыбзэм. 
Пушкин Александр и «Борис Годунов» тхы-
гъэм щыщщ а сатырыр. Пащтыхьхэм 
щхьэратIагъэ тажым и гугъу ищIкIэрэ, 
усакIуэр унафэщI къалэным пыщIа гугъуе-
хьым тепсэлъыхьу арат. Тажыр хьэлъэ 
зыщIыр абы хэгъэпщIа мывэ лъапIэхэм я 
закъуэкъым. Напэ зиIэм дежкIэ, цIыхум и 
унафэ пщIыныр IэнатIэ зехьэгъуейщ. Ин-
джылызым и пащтыхь Карл Ещанэр тхьэ-
махуэ кIуам а къалэным тхьэрыIуэкIэ пэ-
рыуващ. 

2022 ГЪЭМ дунейм ехыжа инджылыз 
 пащтыхь гуащэ Елизаветэ ЕтIуанэм и къуэ, 
 пащтыхьыкъуэ Чарлзу щыта, иджы Карл 
Ещанэ зыфIащар щэкIуэгъуэм илъэс 75-рэ 
ирикъунущ. Елизаветэ илъэс 70-кIэ пащтыхь 
гуащэу зэрыщытам къыхэкIыу, апхуэдиз 
илъэс лъандэрэ Инджылызым щалъэгъуа-
къым мы дауэдапщэ нэгузыужьыр. ХьэщIэ 
мини 2-м нэс зрагъэблэгъа махуэ лъапIэр 
щэбэтым, накъыгъэм и 6-м, траухуат. Лондон 
и зэманымкIэ пщэдджыжьым сыхьэт 11-м, 
Карл Ещанэмрэ абы и щхьэгъусэ Камиллэрэ  
я пашэу, пащтыхь унагъуэр Букингем сэрейм 
щIэкIри, Вестминстер тхьэелъэIупIэм кIуэну 
гъуэгу теувахэщ. 

Елизаветэ ЕтIуанэр илъэс 60 щрикъуам 
 щыгъуэ хуащIа гуимэ щIэращIэм ист джэ -
дыгу хужь зырыз зытеубгъуа Карлрэ абы и 
щхьэгъусэ Камиллэрэ. Пащтыхьым и ужь итт     
и къуэ нэхъыжь Уильям, абы и щхьэгъусэ 
Кэтрин, абыхэм я бынищыр, дэтхэнэ зыри нэм 
къыфIэмынэнкIэ Iэмал имыIэу, екIуу хуэпауэ. 
Уильям ипхъу, илъэсихым ит Шарлоттэрэ 
илъэсищ фIэкIа мыхъу и щIалэ нэхъыщIэ 
 Луирэ я Iэпэхэр зэрыIыгъыу адэ-анэм я ужь 
итт. Илъэси 9-м ит Джордж и къалэныр нэхъ 
лъапIэт: ар и адэшхуэм и джэдыгу кIапэр 
щIэзыIэтэ щIалэ цIыкIуищым язт. Хъыджэбз 
цIыкIуми абы и анэми абджыпсымрэ дыжьын 
Iуданэхэмрэ къыхэщIыкIа щхьэцфIэлъхьэ зэ-
хэухуэна ящхьэрыгът. ТIуми ящыгъ бостей 
хужьхэм я щIыIу теубгъуэн зырыз къыте-
лъыжт: Шарлоттэ ейр хужьт, Кэтрин ейр Ин-
джылызым и нып зэхэлъыкIэр уигу къэзыгъэкI 
щэкIым къыхэщIыкIат. 

Америкэм къикIыжа пащтыхьыкъуэ Гарри и 
закъуэт. ЗэрыжаIэмкIэ, пащтыхьым тажыр 
щхьэритIэгъэным ехьэлIа Iуэхухэр абы и къуэ 
Арчи къыщалъхуа махуэм техуащ икIи ныса-
щIэм ар щхьэусыгъуэ ищIри, Лондон къэ-
кIуакъым.

Мыпхуэдэ дауэдапщэхэм нэхъыщхьэу хэ -
тыр IэнатIэм пэрыувэмрэ абы еувалIэхэмрэ 
зэIэпах тхьэрыIуэхэрщ. Вестминстер тхьэ-
елъэIупIэм нэса нэужь, Карл Ещанэм и хьэщIэ 
мини 2-м я пащхьэ иту тхьэ иIуащ чыристан 
диным тету унафэр зэрызэрихьэнумкIэ, хуэ-
фэщэн тхьэлъэIури къибжащ. Псом нэхърэ 
нэхъ гъэщIэгъуэныр Карл иджыри Чарльзу 
щыщытам щыгъуэ, щэхуу муслъымэн диным 
ихьауэ зэрагъэхъыбарырщ. Щыхьэту къэу-
вахэри зи псалъэр жьым хэзыпхъэ цIыхухэм 
ящыщкъым. БгъущI гъэхэм тхыгъэ зыбжанэ 
дунейм къытехьауэ щытащ, ар наIуэу щыжа-
мыIэпэми, уигу къагъэкIыу. Лагъым къагъэ-
уам ещхьут утыку къызэрырахьар «Букингем 
сэрейм щIэс муслъымэнхэр», «Хьэрып пащ-
тыхьыкъуэ Чарльз» тхыгъэхэр. Ахэр тепсэ лъы-
хьырт пащтыхь гуащэ Елизаветэ и лъэпкъ 
жыгыр Мухьэмэд ЛIыкIуэ лъапIэм и къуэп -
сым зэрекIуэлIэжым. ЗэрыжаIэмкIэ, лъэп-
къым я къежьапIэр пасэ зэманым муслъы-
мэнхэм яIыгъа Испаниерщ. Хъыбарыр пэжу 
гурыщхъуэ уэзыгъэщIхэм хохьэ Карл «пащ ты-
хьыкъуэ Хъусейн» цIэр зэрыкIэрыпщIари, 
 утыку ихьэгъуэ щIагъуэ къэмынэу, ислъам 

Нобэ, накъыгъэм и 11-м илъэси 
105-рэ ирокъу «Бгырыс респуб-
ликэ» цIэмкIэ тхыдэм къыхэна 
къэралыгъуэр къызэрыунэхурэ. 
Зы илъэсрэ махуэ 13-рэ фIэкIа 
 картэм имыта а щIыналъэм гура-
щэу къыдэушамрэ дэкIуэдыжам 
-рэ ущегупсыскIэ, уигу 
къэкIыжыр зы псалъэжьщ: 
«Ущытмэ - далъэ, ущылъмэ - уб-
зэ». 

БАТУМИ аджар къалэм Уэсмэн 
къэралыгъуэмрэ КавказщIыб рес-
публикэмрэ зэгурыIуэныгъэ щызэ-
ращIылIа мамырыгъэ конференц 
щекIуэкIауэ щытащ 1918 гъэм на-
къыгъэм и 11 - 26-хэм. А зэхуэсыш-
хуэм и утыкурщ Дагъыстэныр, Шэ-
шэн-Ингуш республикэр, Осетиер, 
Къэрэшей-Балъкъэрыр, Къэбэр-
дейр, Абхъазыр, Адыгейр зыхэт 
«Бгырыс республикэр» къызэ рыу-
нэхуар хэIущIыIу ящIауэ щыщытар. 

Илъэс ипэкIэ, 1917 гъэм накъы-
гъэм и 1-м, Владикавказ щызэхуэ-
са, Кавказ Ищхъэрэмрэ Дагъыс тэ-
нымрэ я зэгухьэныгъэм къыте-
хъукIауэ арат Бгырыс республи-
кэр. Пащтыхьыгъуэр лъэлъэжа 
нэужь, япэ дунейпсо зауэм и 
ужькIэ апхуэ -дэ къэралыгъуэ зыб-
жанэ утыку къихьат, я щхьэхуи-
тыныгъэр ягъэIуу. Бгырыс рес-
публикэм и япэ уна - фэщI хъуар 

Романхэр  газетхэм
къытрадзэ  зэрыхъуар

щIищтауэ, ар илъэс 20-кIэ, 
1607 - 1627 гъэхэм газетым 
къытрадзауэ щытащ. Га-
зетеджэхэр къахуэмыгъэсу 
апхуэдизкIэ пэплъэрт къы-
кIэлъыкIуэ къыдэкIыгъуэ-
ми, ар къытрадзэху зэма-
ныр зэхуэсурэ ягъакIуэрт, 
зэгухьэныгъэ зыбжанэ зэ-
рыгъэхъуарэ ахъшэ зэхэ-
дзэкIэ газетым Iэ щIадзу. 
Дюрфе романыр имыу-
хыпэу дунейм ехыжри, кIэу-
хыр нэгъуэщIхэм нагъэ-
сыжати, щIэджыкIакIуэхэм 
абыи занщIэу гу лъатат. 

Революцэ дыдэ къыщы-
хъуар газетхэм «щIыунэ» 
жыхуаIэ Iыхьэм хуэдэ ху-
падза нэужьщ. Ари япэ 
дыдэ къыщыхъуар Фран-
джырщ. Къэралым газе-
тым и инагъым унафэ три-
мыщIыхьу хъунутэкъыми, 
хуитыныгъэшхуэ зэрыра-
мытым хуэдэу, XIX лIэ-
щIыгъуэм и пэм редактор 
щхьэхуэхэр хуит ящIащ Iэ 
зэрыщIадз уасэм хамы-
гъахъуэу, газетыр IыхьитI 
иращIыкIыну: зы Iыхьэм 
хъыбарыщIэхэр, полити-
кэм, цIыхубэ гъащIэм теу-
хуа тхыгъэхэр иратхэрт. Ад-
рейм - иджы «фельетон» 
мыхьэнэмкIэ тцIыху тхыгъэ 
гъэщIэгъуэнхэр, романхэри 
яхэту, къытрадзэну хуитт. 

ЗэхъуэкIыныгъэм и щхьэ-
у  сыгъуэр цIыхухэр газетым 
Iэ традзэным трагъэгуш-
хуэнырт. ЛэжьакIуэхэм я 
улахуэр цIыкIути, ар куэдым 
яхузэфIэкIыртэкъым. ЦIы-
хуитI-щы зэгухьэурэ зы га-
зетым традзэфми, арат. 
(Мыр пасэрейхэм я хьэлу 
щытауэ, иджырейхэм де-
хъулIарэ зыдужьауэ зы-
къытщыхъуж щхьэкIэ, куэд 
щIакъым ди щIэджы кIа-
кIуэхэм я зым къызэрыд жи-
Iэрэ: «Ди гъунэгъу хьэблэм 
я газетхэр къыхуахьыркъы-
ми, псори си «Адыгэ пса-
лъэр» къыщысIэрыхьэнум 
поплъэ», - жиIэу). 

А зэхъуэкIыныгъэр хабзэ 
щыхъуа лъэхъэнэрт Баль-
зак и «Зи ишэгъуэ хъы-
джэбз» романыр щитхар. 
Ар къызытехуа «Пресса» 
 газетым и къыдэкIыгъуэ 
 12-р щхьэзэрыфIэтхъыу зэ-
рапхъуауэ щытащ. 

Газетым къытрадзэ ро-
манхэми къалэн пыухыкIа 
хуагъэувырт. Абы и зэхэ-
лъыкIэр зы дакъикъи укъи-
мыутIыпщу щIэщыгъуэу 
щытын хуейт. КъыкIэ лъы-
кIуэ Iыхьэ къэс абы и пэ 
 къэхъуахэр уигу къэзыгъэ-
кIыж псалъэухаитI-щы хат-
хэрт. ТхакIуэхэр егъэлеяуэ 
цIэрыIуэ ищIат мы Iуэхум, 
сыту жыпIэмэ, тхьэмахуэ 
къэс къытрадзэ тхыгъэм и 
фIыгъэкIэ, абы и цIэр унэ-
унэкIэ щагъэIурт. 

Толстой Лев и «Анна Ка-
ренина» романыр апхуэдэ 
дыдэу Iыхьэ-Iыхьэу къыт-
радзэу щытащ. Зэрыжа-
IэмкIэ, тхыгъэр зэуIуу 
иджыри зымылъэгъуа 
 критикхэри нэхъ гуащIэ 
ищIырт мып хуэдэ тедзэ-
кIэм. ГъэщIэ гъуэнращи, 
иужькIэ «тхы лъыфIщ» зы-
хужаIэжауэ  газет напэ-
кIуэцIхэм къа щыгу ры мы-
Iуаи, роман мы хьэ нэншэу 
газетым зи пщIэ иIэтаи 
 къахэхуэрт. 

«Дюма и романхэр цIыху 
зыбжанэм ятхащ», - щы-
жаIэм деж догъэщIагъуэ. 
Ауэ ардыдэр ди зэманми и 
нэщэнэ хъуауэ, «тхылъ се-
риалхэр» зыфIаща жып-
хъэм щIэгъэхуэбжьауэ зе-
ужь. Интернетыр къызэ ре-
жьэрэ тхылъым и пщIэр 
кIэрыхуауэ къызыщыхъу-
хэри щоуэ. Ауэ щыуагъэхэм 
я нэхъ инщ цIыху цIыкIум 
дунейр къызэрыунэхурэ зэ-
хуихьэса щIэныгъэр зы-
хъумэ тхылъхэм уи нэ къа-
хуимыкIыныр. Насыпыр 
щагуэшым дурэшым дэ-
сакIэ узэджэнури хэт, абы 
нэмыщI?

Пащтыхь тажыр 
зэщIопщIыпщIэ

 хабзэр цIыхубэ гъащIэм хуэщхьэпэнкIэ гу-
гъэшхуэ уигъэщIу зэрыжиIэ зэпытри. 

Нэм нэхъ къыфIэнэу дауэдапщэм къыщы-
хъуахэм язщ Карл и щхьэм пащтыхь тажыр 
зэрыщхьэрагъэсар. Мывэ лъапIэ 400 зыхэ-
гъэпщIа «Эдуард лъапIэм и тажыр» илъэс 
360-рэ ипэкIэ дыщэ зэфэзэщым къыхащIы-
кIауэ щытащ. Инджылызым и дэтхэнэ пащ-
тыхьми ар псэуху зэ закъуэ, мис мыпхуэдэ 
тхьэрыIуэгъуэм щыщхьэретIагъэ. 

Камиллэ щхьэратIэгъар 1911 гъэм Карл и 
анэшхуэм и анэм щхьэкIэ ящIауэ щыта гуа -     
щэ тажырщ. Камиллэ пащтыхьыгъуэр хуэ-
зымыгъэфащэ цIыху минхэр къыдыхьат ин-
джылыз уэрамхэм, уеблэмэ цIыху 52-м нэс 
ягъэтIысауэ жаIэ. Езы Карл Ещанэр зыгуэру 
ягу трагъахуэми, абы и щхьэгъусэр цIыхухэм 
фIыуэ ялъагъуркъым. Iуэхум и пэжыпIэр но-
бэми зэрымынаIуэм хуэдэу, цIыхубэм я гуп -
сэу щыта, пащтыхьым и япэ щхьэгъусэ, и 
 къуитIым я анэ Дианэ пасэу дунейм зэре-
хыжамкIэ ягъэкъуаншэ Карлрэ Камиллэрэ. 
Дианэ зыхэкIуэда гъуэгу гузэвэгъуэр къы-
щыхъуар зэщхьэгъусэхэр зэбгъэдэкIыжа 
нэужьт, итIани, фIыкIэ ягу къинэжа цIыхуб -
зым къыщыщIар иджы зи хьэмтетыгъуэхэм 
ирапх. Арагъэнщ нэр зытепщIыпщIыкI дауэ-
дапщэр мащIэу хуэнэщхъейуэ къыщIып фIэ-
щIар. Шур зэрытесым хуэдэу, зыш яхуэмыу-
быду, гъуэгум щеувэкIа цIыхухэм яхэлъэдат. 
КъинэмыщIауэ, зыми къыгурыIуакъым на-
пIэзыпIэм къыкъуэхуу, фIыцIэу хуэпа шына-
гъуэ гуэр нэхум хэту зэрыблэжари. 

И ныбжьыр зэрыхэкIуэтам къыхэкIыу, псо -
ри щыгугъырт Карл Ещанэм пащтыхьыгъуэр 
зи къару илъыгъуэ и къуэ Уильям лъигъэсу, 
езыр текIуэтыну. ЩIалэ нэхъыжьымрэ абы и 
щхьэгъусэ Миддлтон Кэтринрэ фIыуэ ялъагъу 
цIыхухэм. Кейт щыцIыкIум Иорданием илъэ-
сищкIэ щыпсэуащ, и адэр абы щылажьэрти. 
ЗэрыщIыкIафIэр къуэкIыпIэ хабзэхэм зэры-
щыгъуазэм ирапх. Хьэлыншагъи, псынщIа-
гъи, емыкIуи зэи далъэгъуакъым. И сабий - 
хэм яхилъхьэ гъэсэныгъэри абы и щыхьэтщ. 

Зи гугъу тщIы дауэдапщэм къызэригъэу -
вым тету, Уильям-пащтыхьыкъуэр и адэм 
бгъэ дыхьэри, тхьэ иIуащ: «Сэ, Уэльсым и 
 пащтыхьыкъуэ Уильям, узгъэпэжыну тхьэ со-
Iуэ, дунеягъэми ахърэтми сыщыуипщылIщ, 
Тхьэр къыздэIэпыкъуну сыщогугъ!» «Амин. 
Упсэу, Уильям!» - гуапэу къыжриIэжащ пащ-
тыхьым, хабзэм текIуэтри. 

И щхьэм джэдыкIэхэр къыщраутIыпщ къы-
хэхуэу, Карл жагъуэгъу и куэду щытми, цIыху 
вэгъзэгъыу фэ тетщ. Мазаем Камиллэ и 
 гъусэу Карл Лондон дэт мэжджыт гуэрым 
щIыхьати, и вакъэр лъиха нэужь, и лъэпэдыр 
гъуанэу къызэрыщIэкIам дуней хъурейр теп-
сэлъыхьат. Тхылъ зыбжанэ итхауэ, щIэныгъэ 
куу бгъэдэлъу жаIэ Карл, и утыку ихьэкIэхэри 
губзыгъэу зэгъэзэхуащ. 

Кърагъэблэгъа хьэщIэхэм яхэтащ США-м        
и президент Байден Джо и щхьэгъусэ Джил-
лрэ зэщхьэгъусэхэм я къуэрылъху хъыджэб-
зымрэ. Франджым и президент Макрон и 
щхьэгъусэ Бриджит къыздишат. Канадэм и 
президент Трюдо Жастин и закъуэт. Ещанэ 
 сатырым хуэзэ тIысыпIэт хуагъэхьэзырар   
Карл и къуэ нэхъыщIэ Гарри. Америкэм 
щыпсэу абы и щхьэгъусэ Маркл Меганрэ езы 
щIалэмрэ псынщIафэ ираплъ. Пащтыхь 
 гуащэр псэууэ а тIум зыщхьэщахауэ щытащ 
унагъуэм зэрыщыщым къатрилъхьэ къалэн-
хэр. Куэд щIакъым Гарри и IэдакъэщIэкIыу 
унагъуэм и щэхухэр щиIуатэ тхылъ къызэ-
рыдэкIрэ. Езыхэм нэхъыжьыгъэ къазэры лъы-
мысым игъэщхьэрыуа щIалэмрэ нысащIэм -
рэ нэгъуэщI IэмалкIэ цIэрыIуэ защIыну му - 
рад ящIауэ фэ ятетщ. КъемыхъулIауи пхужы-
Iэнукъым. 

Пащхьыгъуэр къалъысын-къалъымысы-
ным елъытауэ, апхуэдизу хэIэтыкIа унагъуэм 
исхэм зым адрейм гукъанэ хуещI. Сыт-тIэ 
цIыху къызэрыгуэкIым игу къэкIын хуейр, 
мыпхуэдэ дауэдапщэм щеплъкIэ? Зы цIыхур 
апхуэдэу адрейм щхьэщызыIэтыкI хабзэри 
дэнэ нэсрэ? 

ТхьэрыIуэкIэ Карл бгъэдэуващ нобэми Ин-
джылызым и унафэм щIэт къэрал 15-р. Ямай-
кэм щхьэхуэ зищIыну зэрыхуейр къигъэнэ-
Iуащ. Уэльсымрэ Шотландиемрэ гуэкIыну 
 хуейщ, арщхьэкIэ яутIыпщыныфэкъым. 

МафIэм  къыхэкIа  республикэ

шэшэн щIалэ Чермоев Абдул Мэ-
жидт (Тапэ). Мазэ зыбжанэ дэкIри, 
а къулыкъур къыIэрыхьащ Къэбэр-
дейм щыщ юрист Куэцэ Пщы-
махуэ. Ипэрей тетыгъуэм къэрал 
кIуэцI IуэхухэмкIэ министру хэта 
адыгэ щIалэм Кавказ псом и пре-
мьер-министр къалэныр зэрыри-
хьэкIар игу къыщигъэкIыж тхыгъэ-
хэр и мащIэкъым. ЩIыналъэщIэр 
къабыл ящIат Тыркум, Германием, 
Азербайджаным. Инджылызымрэ 
Франджымрэ иджыри зралъэ-
фыхьырт. Ауэ щыхъукIэ, кавказ хэ-

гъэгущIэм я нэIэ трагъэкIыртэ -
къым. 

1919 гъэм щIышылэм и 20-м 
Бгырыс республикэм и парламен-
тым и зэхуэс екIуэкIащ. Газетхэм 
иужькIэ ятхыжащ: «УнафэщIхэр 
зыдэс жьантIэм Правительствэм и 
унафэщI Куэцэ Пщымахуэ я па-
шэу, министрхэр щетIысэкIат. 
ЛIыкIуэхэм я тIысыпIэм ист Ин-
джылызым и лIыкIуэ полковник 
Роуландсонрэ абы и гъусэхэмрэ». 

ЗэIущIэр къызэIузыха Темир- 
Ханов З. и псалъэм къыщыхи-

гъэщырт: «Бгырыс лъэпкъхэм я 
 зэгухьэныгъэм иIэр зы мурад за-
къуэщ - Кавказым ис лъэпкъхэм я 
 хуитыныгъэр ихъумэныр». 

«Хамэ къэралхэм къэралыгъуэ-
щIэр къабыл ящIыну мыпIащIэ 
щхьэкIэ, Бгырыс республикэм кIэ-
лъыплъакIуэхэр и куэдт. Арат 1918 
гъэм и кIэм хэгъэгущIэм щыхьэр 
хуэхъуа Темырхъаншурэ Инджы-
лызым кърагъэкIыу полковник Ро-
уландсон къыщIагъэкIуари», - ет-
хыж Дагъыстэн тхыдэдж Доного 
Хьэжы-Мурат. 

1919 гъэм и накъыгъэ пщIондэ 
щыIа къэралыгъуэ цIыкIум а пIа-
лъэ кIэщIым унафэщIищ ихъуэ-
жащ: шэшэн Чермоев Тапэ, адыгэ 
Куэцэ Пщымахуэ, дагъыстэн Ха-
лилов  Михаил. ХабзэкIэ зи цIэр 
ягъэIуа къэралыгъуэм километр 
зэбгъузэ натIэу 125-рэ иубыдырт, 
цIыху мел уани 2,9-рэ щыпсэууэ. 

Правительствэ е Министрхэм я 
кабинет зыфIэпщ хъунум бгырыс 
республикэ къэс щыщ лIыкIуэхэр 
хэтт. Гугъуехь нэхъыщхьэу яшэча-
хэм язт а лъэхъэнэм плъыжьхэм - 
рэ хужьхэмрэ щызэрызехьэ Уры-
сейм хиубыдэ республикэм лъэ-
ныкъуитI ри къызэребгъэрыкIуэр. 
Аращ и щхьэусыгъуэ нэхъыщхьэр 

лъы зыгъэжэну хуэмей унафэщI-
хэм къэ ралыгъуэр яутIыпщыжы-
ныр къы щIыхахар. Я къарур 
зэрымащIэри наIуэт. Езыхэми ар 
я щхьэусыгъуэу Кавказыр ябгы-
науэ щытащ. 1962  гъэ пщIондэ 
Тыр -   кум щыпсэуащ Куэцэ Пщы-
махуэ. Шыхъуэ цIэры Iуэм и къуэ 
юристыр «уей-уей» жезыгъэIэ 
адыгэ щIалэгъуалэм, лъэп къыр 
фIыкIэ зыщыгугъхэм ящыщт. 
«Адыгэ псалъэм» мызэ-мытIэу 
зи цIэ къыщитIуа а лIы махуэм и 
кхъащхьэр Тыркум щыIэщ. 

1955 гъэм, Бгырыс республикэр 
къыщыунэхуа махуэм ирихьэлIэу, 
Пщымахуэ тхыгъэ щхьэпэкIэ уты-
ку къихьауэ щытащ хузэфIэкIам-
рэ  къемыхъулIамрэ игу 
къыщигъэ кIыжу: «Илъэс 37-рэ 
ипэкIэ, 1918 гъэм накъыгъэм и  
11-м, Кавказ  Ищхъэрэр республи-
кэ щхьэхуэ зэрыхъуар  игъэIуауэ 
щытащ. Хэти щыгъуазэщи, лъы-
рэ IэщэкIэщ а  хуитыныгъэр къы-
зэразэуар абы хуэпабгъэ дэтхэнэ 
зыми. Дэри арат ди Iуэхур зы Iу-
тыр. Щхьэусыгъуэ тхуэхъуар 
 на къыгъэм и 4-м къэзакъхэр шэ-
шэнхэм зэратеуарт. ИужькIэ 
арды дэр Тэрчкъалэрэ Базорки-
нэрэ деж ингушхэм къа-
щыщыщIат. 

Ди хуитыныгъэр дгъэIуа иужь, 
бийхэр нэхъыбэ хъуащ. МафIэм 
къыхэкIа ди республикэр мафIэм 
хэтуи псэуащ, зыхисхьэжари ма-
фIэрщ».

Нэхущ Светланэ пси-
хологщ, логопедщ, де-
фектологщ. Къапщтэмэ, 
а IэщIагъэхэр зэпха- 
къызэдэгъуэгуры кIуэщ. 
Езым зэрыжиIэмкIэ, 
зыр адрейм сэбэп 
 щохъу. Светланэ зы-
дэлажьэр сабийхэрщ - 
«Дельфин-Нальчик» са-
бий зегъэужьыпIэм и ло-
гопедщ. И лэжьыгъэмкIэ 
къыхуэарэзы адэ-анэ-
хэм абы фIыщIэ хуащI. 

Зи IэщIагъэр фIыуэ 
зы лъагъу бзылъ хугъэм 
къыджиIам ди гуапэу 
фы щыдогъэ гъуазэ.

- Светэ, IэщIагъэу зэб-
гъэгъуэтахэм къытхутепсэ лъыхьыт.

- 2008 гъэм Иджырей гуманитар академиер (СГА) 
 пси холог IэщIагъэр сиIэу къэзухащ. 2017 гъэм - логопед, 
2019-м - дефектолог IэщIагъэхэри зэзгъэгъуэтащ. Сэ пси-
хологиемкIэ къызэрыщIэздзар сэбэп къысхуэхъуауэ къы-
золъытэ. Абы Iэмал къует адэкIэ сыт хуэдэ лъэныкъуэкIэ уи 
щIэныгъэм зебгъэужьынуми нэхъ тыншу зэхэбгъэкIыну. 
Психологыу еджэн щыщIэздзам къызгурыIуат сабийм 
 зегъэужьыным си щIэныгъэр еспхыну сызэрыхуейр. Япэ 
IэщIагъэм срилэжьэну къысхуихуакъым, пэжым ухуеймэ. 
Унагъуэ сихьат, бын къытхэхъуати, къалэныр куэдт. Ахэр 
къыдэкIуэтея нэужь, мурад сщIащ сылэжьэну, ауэ меди-
цинэри щIэныгъэри я пIэм иткъым - си щIэныгъэм хэз-
гъэхъуэжын хуейт. СГА-м сыщезыгъэджауэ щыта психо -
лог Iэзэ Мокаевэ Маржан абы щыгъуэ щIэныгъэм щыха-
гъа хъуэ центрым щылажьэрти, и чэнджэщкIэ, етIуанэ 
IэщIагъэу логопедием сыхуеджащ. Сыдихьэхащи, чэн-
джэщакIуэ схуэхъуауэ щыта си егъэджакIуэми фIыщIэ 
 хузощI. 

- Сыт цIыкIухэм ядэлажьэ логопедыр зыгъэгу-                    
фIэр? 

- Сабийхэм гугъу зэразыдезгъэхьым мыхьэнэ зэриIэр, 
абыхэм зэрызаужьыр щыслъагъукIэ, езы цIыкIухэми адэ-
анэхэми ар фIыщIэ щащIкIэ, си гур хохъуэ. Аращ си Iэ-
щIагъэм къыхэсх гукъыдэжыр къыздикIыр. 

- Нэхъ гугъур - щэ?
- Нэхъ гугъур сэбэп узыхуэмыхъуфын сабий къыщып-

хуашэрщ, абы уи гур хегъэщI. 
- Сабийхэмрэ гаджетхэмрэ. Сыт жыпIэнт абы теу-

хуауэ? 
- Ди зэманым сабийхэм я зыужьыныгъэмрэ узын-

шагъэмрэ ятеухуауэ телефонхэмрэ гаджетхэмрэ зэран 
зэрыхъур къыпхуэмыIуэтэн хуэдизу хэплъэгъуэщ. Сабийм 
дэлажьэ сыт хуэдэ дохутырми еупщIи, жиIэнщ ар теле-
фоным дебгъэхьэх зэрымыхъунур, адэ-анэ куэдым я 
 бынхэр зэпымыууэ зрагъэплъ видеохэм, таурыхъ цIыкIу-
хэм я хъым сабийм и гупсысэ зэрымыубыдар зэрихуэр. Сэ 
си IэщIагъэр сабийм и бзэм епхащи, адэ-анэхэм яжызоIэ 
гаджетхэм узыхуашэнкIэ хъуну гугъуехьхэр. Псом хуэмы-
дэу ар яхуэгъэзащ нэхъ цIыкIу дыдэхэм, сыту жыпIэмэ, 
абыхэм я псэр махэщ. 

Къызыщыхъу щыIэщ телефонымкIэ зэплъ видеохэм 
 сабийм зрагъэужьу, балигъхэр гугъу демыхьу абы езыр-
езыру гупсысэу иригъасэу. Ар пцIыщ. Сабийм и гупсысэр а 
техникэм къыIэщIэхын хуейщ - ар зыхуэныкъуэр хуаба-
гъэрэ гулъытэрэщ. 

- Анэхэм бын ягъэсэнымкIэ сэбэп къахуэхъуну къэп-
лъытэ зы тхылъ къыджеIэт.

- Петрановская Людмилэ «Тайная опора. Привязан -
ность в жизни ребёнка» зыфIищар. Ар къащхьэпэнут. 

- Сыт уи сабиигъуэм узэхъуапсэу щытар?
- Си сабиигъуэ хъуэпсапIэу щытащ психолог сыхъуну.  

Къапщтэмэ, абы сылъэIэсащ, уеблэмэ сызыщIэхъуэпсам 
нэхъыби къызэхъулIащ. Сызэрылажьэ IэщIагъэр психо-
логием пэгъунэгъу дыдэщ, и лъабжьэр арауэ жыпIэ 
 хъунущ. Нэхъыщхьэращи, иджыпсту къызэхъулIахэмкIэ 
сыарэзыщ, сынасыпыфIэщ. 

- А насыпыр нэхъыщхьэу сытым хэплъагъуэрэ?
- Си унагъуэм, си гум пэгъунэгъу цIыхухэм ятеухуауэ гуп-

сэхугъуэ сиIэнырщ. 
- Уи мурадхэм я гугъу пщIымэ…
- Си IэщIагъэми щIэныгъэми зэрыхэзгъэхъуэным яужь 

си тынущ. Си ныбжьэгъу цIыкIухэм - сызыдэлажьэ са-
бийхэм - сифI езгъэкIыну, нэхъыбэм сэбэп сахуэхъуну 
сыхуейщ. 

- Тхьэм уигъэпсэу! 

Епсэлъар  ГУГЪУЭТ  Заремэщ. 



 

 


